विजय दशमी—

जैसा कि नीचे चित्र में दिखाया गया है, १०-१० कण्डों की दो पंक्तियां बनाकर उनके बीच में चार गोमय पिण्ड रखकर उनके मध्य राम व्यूह की अर्चना, विशेषकर राम के चरणों की, पायतों की वन्दना की जाती है। दशमी तिथि १० दिशाओं की प्रतीक है। १० दिशाओं में हमारे जीवन की सभी वृत्तियां समाहित हो सकती हैं। फिर राम चतुर्व्यूह की आवश्यकता क्यों पडी? यह भविष्य में विचारणीय है। राम की पाद वन्दना को पुराणों के इस कथन से समझा जा सकता है कि गयासुर की देह पर सारे देवता पाद रूप में आकर अवस्थित हो गए, लेकिन उसका हिलना न रुका। जब गदाधर विष्णु आकर स्थित हुए, तभी उसकी देह निश्चल बनी। पाद को इस प्रकार समझा जा सकता है कि सूर्य की किरणें सभी जीवों को पाद प्रदान करती हैं, उन्हें सक्रिय बनाती हैं।   

अन्य प्रचलन में पायते का स्वरूप निम्नलिखित है – 

श्रीरामचन्द्र जी का पायता ही पायता। आज दिनांक ६-१०-२०११ दिन बृहस्पतिवार समय ११.४० बजे पूजा सबने मिलकर। रवि, राधा व विपिन भाई ने भाग लिया। अंकुर, तरु, आदी, अवनी, अर्पण, निधि व अवि सब बैंगलौर में ही हैं। 
इस वर्ष भी सोने व चाँदी का भाव चरम सीमा पर है व ऊपर नीचे बदलता रहता है। सैन्सैक्स १५८६४.८६ अंक पर है। सोना २६०००/१० ग्राम, चांदी टंच ५०१००/कि.ग्रा., बिस्किट २७०७०/- , चांदी सिक्का १०००/नग, तेल मूंगफली रीफाइन्ड १५००-१६००/१५कि.ग्रा., गेहूं २२/कि.ग्रा., दूध ३०/कि.ग्रा., घी ३६०/कि.ग्रा., चावल बासमती ४१००-९००० /१००कि.ग्रा., चीनी ३०/कि.ग्रा., गिन्नी २६८००/नग। 
उत्तर का नीर। 

दक्षिण का चीर।। 

पूरब का बर्दा। 

पश्चिम् का घोडा।। 

 
पहली पंक्ति में नीर का पूर्व रूप नील लिया जा सकता है, जैसे शिव का कण्ठ विष पीने से नीला हो गया था। अपने पापों को समाप्त करने का प्रयास पश्चिम् दिशा में किया जाता है। उससे अगली या उत्तर स्थिति नीर है। यह शिव या आनन्द की अवस्था है। तीसरी पंक्ति में बर्दा से तात्पर्य बलीवर्द या बैल से हो सकता है। पूर्व दिशा ज्ञान की दिशा है। पश्चिम् दिशा पाप नाश की दिशा है। अश्व की विशेषता अशान्त रहने की है। उसे शान्त करना होता है। 
पूजा विधि : आंगन को धोकर, लीपकर चौक पूर कर आटा, रोली, हल्दी से शोभित करे। उस पर दो लाइनों में दस-दस जोडे छोटे-छोटे कंडा बनाकर रखे जाते हैं। बीच में ४ गोबर की डिबिया बनाकर एक में नया चावल, दूसरी में नया मूंग, तीसरी में चांदी या चांदी का रुपया, चौथी में दही रक्खा जाता है। इन गोबर की डिबियों को गोबर के बने ढक्कन से ढंक देते हैं। यदि किसी स्थान पर गोबर न मिले तो आटे से बना लें। चौक पर अस्त्र-शस्त्र रखकर परिवार के पुरुष व लडके इन सबकी पूजा करते हैं। धूप, दीप, फूल, रोली, बताशा से पूजा करके फल चढाये जाते हैं। नयी कलम, दवात से कागज पर श्रीगणेशाय नमः लिखकर अनाज, घी, सोना, चांदी आदि का भाव लिखा जाता है, सब पूजा करने वाले अपने हस्ताक्षर उस कागज पर करते हैं। प्रसाद रूप में फल वितरण कर लेते हैं। मुख्य द्वार पर शमी के पत्तों की बनी बंदनवार बांधी जाती है। नयी जौ के पौधे(जवार) कान पर रक्खे जाते हैं। लोककथा है कि अर्जुन ने पाण्डवों के अज्ञातवास में शमी वृक्ष पर अपने धनुष-बाण छिपाकर रक्खे थे। लंका विजय की तैयारी भी श्री रामचन्द्रजी ने इसी वृक्ष के नीचे की थी। - चन्द्रकला भार्गव द्वारा लिखित पुस्तक “हमारे व्र्त और त्योहार”(भार्गव बुक एजेन्सी, जीरो रोड, इलाहाबाद, १९८०) से साभार

नारद पुराण १.११९.२० के अनुसार चार गोमय पिण्ड चक्रवाल स्वरूप हैं जिनके मध्य राम, लक्ष्मण, भरत व शत्रुघ्न चतुष्टय की पूजा की जाती है। अपराह्न समय में पहले दिन (नवमी को) निमन्त्रित पूर्व दिशा में स्थित शमी पर जाकर उसके मूल की मृदा को ग्रहण करके घर लौटकर गीत-वाद्य सहित उसकी पूजा करते हैं। अपनी सेना को सुसज्जित करके पूर्वद्वार से ग्राम के बाहर निकलकर अपने शत्रु की पत्र आदि से बनायी गई पुतली का वेधन किया जाता है। 

विष्णुधर्मोत्तर पुराण ३.२२१.७५ के अनुसार दशमी तिथि को १० विश्वेदेवों, १० दिशाओं, धर्म आदि की पूजा की जाती है। वराह पुराण २९.१४ के अनुसार दशमी तिथि को दधिभक्षण महत्त्वपूर्ण है। गर्ग संहिता के अनुसार आश्विन् शुक्ल दशमी को नीलकण्ठ व मयूर के दर्शन करना शुभ है। इन सभी कथनों का व्यवहार में प्रचलन समाज में आज तक भी है।

विजय-दशमी पर्व पर राम-लक्ष्मण-भरत-शत्रुघ्न रूपी चतुर्व्यूह का पूजन, विशेषकर राम के चरणों का पूजन, नीलकण्ठ व मयूर के दर्शन, शमी वृक्ष के मूल की मृदा का ग्रहण करना आदि के पीछे छिपा उद्देश्य क्या हो सकता है? इस संदर्भ में लक्ष्मीनारायण संहिता १.३०४.२५ के इस कथन को उद्धृत किया जा सकता है कि विशुद्धि चक्र में चतुर्व्यूह का ध्यान किया जाता है। आचार्य श्री रजनीश द्वारा कुण्डलिनी और सात शरीर नामक व्याख्यानमाला में यह स्पष्ट किया गया है कि हृदय चक्र में चेतना की स्थिति ऐसी होती है जैसे वह बोतल में बन्द भी हो और बोतल के बाहर भी हो – आधी बंधी हुई, आधी स्वतन्त्र। कण्ठ में स्थित विशुद्धि चक्र में पहुंचने पर चेतना ब्रह्माण्ड में विचरण करने को पूरी तरह स्वतन्त्र होती है। इस स्थिति के चेतना से दूसरे के मन के विचारों को जाना जा सकता है। अतः जब विजय-दशमी के पर्व पर चतुर्व्यूह की अर्चना करने का निर्देश दिया जा रहा है, तो क्या उसका अभिप्राय वास्तव में विशुद्धि चक्र से ही है? इसका प्रमाण हमें विजय-दशमी के अन्य कृत्य से मिलता है – नीलकण्ठ/मयूर के दर्शन। गर्ग संहिता में कथा है कि कालिय नाग और गरुड में भीषण संघर्ष चल रहा था। कालिय नाग ने गरुड के पदों में, पक्षों में दंशन किया। दंशन के फलस्वरूप गरुड का पक्ष कटकर भूमि पर गिर पडा जिससे नीलकण्ठ व मयूर उत्पन्न हुए। इस कथा में सर्प तिर्यक् गति का प्रतीक है जबकि गरुड ऊर्ध्व गति का। हृदय चक्र में जिस तथ्य को आचार्य रजनीश द्वारा बोतल में बन्द चेतना द्वारा समझाया गया है, उसी तथ्य को समझाने का यह पौराणिक स्वरूप हो सकता है। शिव का कण्ठ नीला तब पडा था जब उन्होंने संसार में विद्यमान विष का पान कर लिया था। विजय-दशमी पर्व का अन्य कृत्य शमी वृक्ष के मूल की मृदा को ग्रहण करना है। मृदा को तो ग्रहण कर लिया, उसकी पूजा-अर्चना से क्या होगा? इसका उत्तर शमी शब्द की टिप्पणी में द्रष्टव्य है जहां कहा गया है कि शमी पर अग्नि का चयन करना होता है, उसे एक गरुड का रूप देना होता है जिससे वह आकाश में उडने में समर्थ हो सके। सामान्य रूप से वर्ष भर में जो अन्य दशमी तिथियों के कृत्य हैं, उनमें प्रमुखता विश्वेदेवों की अर्चना की है और विश्वेदेव १० दिशाओं से सम्बन्धित हैं। विजय-दशमी पर्व के रूप में इन १० दिशाओं से ऊपर उठने की चेष्टा की जा रही है।    
प्रथम लेखन : १-११-२०१२ ई.(कार्तिक कृष्ण तृतीया, विक्रम संवत् २०६९)

